
Ja, dat Anekdötche, wat ich üch jetz verzälle, dat wes e Krätzche usem aale Kölle. Dat es vun
der räächte Rhingsigg, wat die Kölsche och “die schäl Sick” nenne. Do stundt ens zwesche
Dellbröck un Dönnwald ne aale Buurehoff. Un dä Buur wonnte da drenne met singer
Famillich. Et woren ärm Lück. Die hatten en däm Stall nor noch ein aale Koh. Un die Koh för
ehr Lävsdag vill Milch gegovve, ävver jetz wor nix mih zo maache. Se gov nit eine Droppe
Milch mih. Un jetz hatt die Famillich vun däm Buur, die hatte nix mih zuo käue. Die wor esu
ärm, dröm ging dä Buur en der Stall bei sing Koh, ging en de Knee un saht: “Och, leev
Ännche, däts de mer doch eimol nor noch eine Litter Milch gevve.” Un hä wor am Kriesche
un die Trone leefen em üvvert Geseech. Un do kom et, dat die Koh maht de Auge zo un fing
aan zo däue un zo däue un zo däue, un dä Buur saht widder: “Och, leev Ännche, gevv mer
doch noch eine Litter Milch!” Un die Koh wor am Däue un am Dröcke, un dä Buur dä nohm
dä Euter vun dä Koh un wor am Schöddele, un dä ganze Liev fun dä Koh wor am Zeddere,
un do trok dä Buur an däm Euter. Un wat kom do erus? Wieße Schuum. Un esu woodt de
Spröhsahn erfunge.

